
O`SMIRLARNI O`ZLIKNI ANGLASH VA O`Z-O`ZINI BOSHQARISHGA
O`RGATISHNING PEDAGOGIK OMILLARI
Bekmuratova Dilorom – Namangan viloyati xalq ta’limi xodimlarini qayta tayyorlash va
ularning malakasini oshirish hududiy markazi “Amaliy fanlar va maktabdan tashqari
ta’lim metodikasi” kafedrasi kabinet mudiri.
Bekmuratova Nigora - Namangan shahar 58-sonli davlat ixtisoslashtirilgan umumta’lim
maktabi boshlang’ich sinf o’qituvchisi.
Annotatsiya: Ushbu maqolada ma’naviy me’yorlar, o`zlikni anglash va
o`z-o`zini boshqarishni yanayam teranroq tushunish uchun mashhur kishilar hayoti,
ularning o`zlarida yuksak ma’naviy sifatlarni qanday tarbiyalaganliklari haqida ma’lumotlar
berilgan.
Kalit so’zlar: o`zligini anglash, o`z-o`zini boshqarish, o`z axloqini to`g`ri boshqarish, o`zo`zini to`g`ri baholash.
ПЕДАГОГИЧЕСКИЕ ФАКТОРЫ САМОУПРАВЛЕНИЯ И САМОПОЗНАНИЯ
ПОДРОСТКОВ
Бекмуратова Дилором – заведующий кабинетом кафедры методики практических
предметов и внешкольного образования регионального центра преподготовки и
повышения квалификации работников народного образования Наманганской
области
Bekmuratova Nigora - учитель начальных классов средней специализированной
государственной общеобразовательной школы № 58
Аннотация: В данной статье представлено сведения о жизни и творчестве великих
людей, с целью правильного и глубокого самопонимания и самоуправления подростков.
Также рассматриваются вопросы воспитания и формирования высоких духовных качеств
духовного норм.
Ключевые слова: самопонимание, самосознание, самоуправление своим поведение,
самооценка.

Abstract: This article provides information on insights into the lives of celebrities and their
high moral qualities for a deeper understanding of moral standards, self-awareness, and self-control.

Qahramonlar, mashhur olimlar, qo`mondonlar, kosmonavtlar, dengizchilar
to`g`risidagi suhbatlar o`quvchilarda katta qiziqish uyg`otadi. O`smir yoshdagi
o`quvchilarni ularning tarjimai holi bilan tanishtira turib, taqdirlari, xarakterlarining
murakkabligini ochib berish, shaxs jamiyat uchun foydali inson bo`lib yetishishda tug`ma,
tabiiy iqtidorning o`zi kamlik qilishi, buning uchun ong va ruhni izchil ravishda
takomillashtirib borish zarurligini ko`rsatish muhimdir.
Odatda taqvimda belgilangan bayram kuniga bag`ishlangan tadbirlar o`quvchilarni
uncha qiziqtirmaydi, buning ustiga bunday tadbirlarni o`qituvchining o`zi olib boradi.
Shunday qilish kerakki, bunday tadbirlarni o`quvchilarning o`zlari tayyorlasinlar va olib
borsinlar, o`qituvchi ularga to`liq mustaqillik berishi kerak. Bu o`qituvchiga har bir olingan
alohida o`quvchining o`zligini anglaganlik va
o`z-o`zini boshqarish darajasini belgilab olish imkonini ham beradi.
Mashhur kishilar hayoti to`g`risidagi suhbatlarda ularning o`zlari ustida qanday
ishlaganliklariga o`quvchilar diqqatini jalb qilish yaxshi samara beradi. Buning uchun
yorqin misol qilib jadidchilik harakatining ko`zga ko`ringan namoyandalari A.Fitrat,
A.Cho`lpon, M.So`fizoda, A.Avloniy, Majidiy, Elbek, A.Qodiriy va boshqalarning hayotiy
faoliyati, yuksak ma’naviyat va ma’rifat cho`qqisiga intilishlari borasidagi ishlarini olish
mumkin. Ularning o`z ustlarida qanchalik ko`p ishlaganliklari, o`zlari va yaratgan
asarlarga bo`lgan qattiq talabchanligi, o`z asarlarini bir necha martalab qayta yozganliklari,
hayotlarining so`nggi damlarigacha o`zlarini tarbiyalash bilan mashg`ul bo`lganligi,
o`zligini takomillashtirish bo`yicha dastur va rejalar tuzganliklari, bularning barchasi
o`smir yoshdagi o`quvchilarning ongi va hissiyotiga katta ta’sir ko`rsatadi, ularda jonli
qiziqish uyg`otadi, o`ylash, fikrlash, o`z ustida ishlashning zaruratini anglab yetishga
undaydi.
Bunday suhbatlardan keyin o`quvchilarga ma’naviy hislatlarni teranroq
tushunishlari, xarakterlar ustida jiddiyroq bosh qotirishlari uchun suhbatlar asosida yozma
ishlar o`tkazish maqsadga muvofiqdir. [1]
Axloqiy mavzudagi suhbatlar o`quvchilarning o`z hayotlaridan olingan, ular
shaxsining ijobiy va salbiy sifatlarini aks ettiruvchi dalillar bilan to`ldirilsa, ma’naviy
o`zlikni anglashga juda katta ta’sir ko`rsatadi, o`zlikni anglash jarayonini tezlashtiradi,
o`quvchilarning o`z ustlarida ishlashlarini faollashtiradi. O`quvchilar hayotidan bunday
imkoniyatlarni topish mushkul, ularga o`quvchilarning o`zlari bepisandlik bilan qarashadi,
degan mulohazalar asossizdir. Chunki o`smirlarning ko`z o`ngimizda amalga oshirayotgan
ibratli harakatlariga aksariyat hollarda e’tibor bermaymiz. Odatda bu harakatlarda katta
tarbiyaviy imkoniyatlar mavjud bo`ladi, ayniqsa o`quvchilarda o`z-o`zini ijobiy baholash,
o`z shaxsiga hurmat shakllanayotgan davrda foydalanish zarur. Shuning uchun ham
o`quvchilarni ko`proq foydali mehnatga jalb qilish lozim. Odatda ijtimoiy foydali mehnat
faoliyati natijalari tahlil qilinmaydi, rag`batlantirish yoki ish yolg`on bajarilgan bo`lsa,
tanqid qilish bilan chegaralaniladi. Aslida, esa mehnat natijalari, mehnat jarayonidagi
o`quvchilarning xatti-harakatlari va xulqini qiyosiy tahlil qilish ular tomonidan o`z axloqini
to`g`ri boshqarishga xizmat qiladi va o`z-o`zini to`g`ri baholashni rivojlantirishning muhim
omili hisoblanadi. Shuningdek, qiyosiy tahlil o`quvchilarni o`zlarini nazorat qilishlarining
muhim omili hisoblanadi. [2]

Quyida o`zlikni ma’naviy anglash va takomillashtirish, o`z-o`zini boshqarish
ko`nikmalarini hosil qilishga yordam beruvchi suhbatlar mavzularini keltirib o`tish
maqsadaga muvofiq bo’ladi:

O`zing to`g`ringda nima bilasan?

Mustaqillik o`z-o`zini boshqarish demakdir.

O`zingni o`zing yarat.

Sobitlik va o`jarlik.

Mening kamchiliklarim va ular bilan qanday kurashmoq kerak?

Men nimalarga erishdim?

Do`stlik haqida suhbat.

Agar men harakat qilsam, nimalar qilishim mumkin?

Birso`zlilik va loqaydlik.

Xudbinlik va insonparvarlik.

Erkin bo`lish nimani anglatadi?

Insoniylik nima?
Suhbat xarakteri o`quvchilarning individual xususiyatlariga bog`liq va asosan uni
o`zligini anglash hamda ayrim ma’naviy xislatlarning rivojlanganligiga bog`liq.
Agar birso`zlilik to`g`risidagi suhbatni o`tkazish aynan cho`rtkesar o`quvchiga yoki
aksincha,
shu
xislat
yetishmaydigan
o`quvchilarga;
yoki
kirishuvchanlik,
moslashuvchanlik
to`g`risidagi
suhbatni
o`tkazish
tashkilotchilik
qobiliyati
yetishmaydigan o`quvchilarga topshirilsa, tarbiyaviy ish samarasi yana ham ortadi. Bu
o`quvchilarda zarur kayfiyat yaratadi va tegishli xislatlarning shakllanishiga xizmat qiladi.
Albatta, suhbatni oshkoralik, samimiylik ruhida o`tkazish muvaffaqiyat garovidir.
O`zlikni anglash va o`z-o`zini boshqarishga o`rgatishda nafosat mavzuidagi
suhbatlar katta ahamiyatga ega. Nafosat hissiyotining o`zlikni anglashdagi ahamiyati katta.
San’atning xususiyati va uning takrorlanmasligi shundaki, u insonda ijodkorlikni
uyg`otadi, uning fantaziyasi va tasavvurini rivojlantiradi, go`zallikka intilishni uyg`otadi.
[3]
Estetik-ma’rifiy atrof-muhitdagi go`zallik mohiyatini ochib go`zallik va xushro`ylik,
yuksaklik va tubanlik mezonlarini hosil qilishda yordam beradi. Estetik mushohada inson
haqidagi axloqiy me’yorlar, jamiyat qadriyatlaridagi go`zallik mohiyatini ko`ra bilishga
o`rgatadi. Bularning barchasi yuksak estetik did, boy ma’naviy ehtiyojlarni shakllantirishga
yordam beradi. Mohiyatan estetik tarbiya ma’naviyat tarbiyasining muhim vazifalaridan
biri-o`quvchilarda jamiyat ma’naviy me’yorlari, qadriyatlariga shaxsiy ijobiy munosabatni
shakllantiradi.
Albatta, har bir pedagogning o`zi uchun ma’lum bo`lgan tarbiyaviy ish shakli bor
(«go`zallik bilan uchrashuv», adabiy kecha, «oshkora suhbat» va h.k.). Asosiy masala ularni
mazmunan boyitish va ta’sirchanligini oshirishdir.
Badiiy adabiyotning o`zlikni anglash jarayoniga ta’sirini hech narsa bilan almashtirib
bo`lmaydi. Badiiy asarlar o`quvchi hissiyoti, tasavvuri, intellekti va irodasiga ta’sir
ko`rsatadi, insoniylikni tarbiyalashda keng imkoniyatlar ochadi, eng yaxshi insoniy
xislatlarni singdiradi, kamolotiga xizmat qiladi. Badiiy asarlardagi ideal obrazlar
o`quvchining hissiy va intellektual faoliyati bilan uyg`unlashib, uning o`z idealini

shakllantirishga yordam beradi. Ideal esa o`smir ongida yetilib shaxsning ijobiy xislatlarini
tarbiyalashda harakat dasturi, asosiy omil bo`lib xizmat qiladi.
Individual suhbatlar ham o`smir yoshdagi o`quvchining o`zligini anglashi va o`zo`zini boshqarishga o`rgatishda katta ahamiyatga ega. Bunday suhbatlar o`smir qalbida
ikkilanishlar paydo bo`lganda, unda o`zining xulqidan qattiq norozilik vujudga kelganda
o`tkazilsa yaxshi samara beradi. Afsuslanish hissi o`smirni o`zining kamchiliklari ustida
o`ylanish va tegishli yo`nalishda axloqini tahlil qilishga olib keladi. Shunday paytlarda
bolalar kattalarning samimiy suhbatlariga muhtoj bo`ladilar. Bunday suhbatlarda
o`qituvchi o`quvchidan so`zning tarbiyaviy ma’nosini yashira olishni bilish kerak. Ularga
o`zining shaxsiy g`ururi va nafsoniyatiga tegadigan suhbatlar ayniqsa katta ta’sir
ko`rsatadi.
O`smirda o`zlikni anglash va o`z-o`zini boshqarish ko`nikmalarini hosil qilishning
muhim vositasi bo`lgan suhbatlardan samarali foydalanish uchun quyidagi talablarni
hisobga olish zarur:
-suhbatlarni tarbiyaviy jarayon oldida turgan aniq vazifalaridan kelib chiqib, tashkil
qilish;
-suhbatlarni o`tkazishni tez-tez o`quvchilarning o`ziga, nafaqat kuchli, balki tegishli
xislatlarga ega bo`lmagan o`quvchilarga ham topshirish;
-mashhur kishilar hayoti to`g`risidagi suhbatlarning katta tarbiyaviy imkoniyatlarini
hisobga olish;
-o`zlikni anglash va o`z-o`zini boshqarish mavzuidagi suhbatlarda sinf hayoti
namunalari (qarama-qarshi)dan foydalanish. O`quvchilarning yaxshi ishlarini nazardan
soqit qilmay e’tirof etish;
-individual suhbatlarni tarbiyalanuvchiga bo`lgan to`la ishonch va hurmat asosiga
qurish. Ularni nasihat qilishga, dakki berishga aylantirmaslik, xulosalarga qo`shilishga
majburlamaslik, hulqi yomonligini anglatishga erishishga intilmaslik.
Suhbatlarga nisbatan bahs-munozaralar murakkabroq tarbiyaviy ish shaklidir.
Munozaralar o`zlikni anglashning muayyan darajasi va oldindan, tayyorgarlikni talab
qiladi. Ularning qiyinligi shundaki, muhokama qilinadigan masalalar doirasiga barcha
o`quvchilarni birdaniga jalb qilib bo`lmaydi.
Ayni paytda munozaralar muhim ish shakllaridan biri, chunki munozara barcha
ishtirokchilarning oshkora fikr almashinuvini nazarda tutadi. Munozaraning o`zlikni
anglash va o`z-o`zini boshqarishga o`rgatishning boshqa ish shakllaridan ustunligi
shundaki, bunda har bir o`quvchining faolligini ta’minlash imkoniyati katta. Munozarada
u kim bo`lishidan qat’iy nazar, o`z fikri va nuqtai nazarini bildirish huquqi beriladi.
O`quvchilar o`z fikrlarini isbotlash barobarida o`z mulohazalarini dalillashga o`rganadilar.
Demak, munozara o`quvchilardan muayyan bilimlar, o`zlikni anglaganlik darajasini
talab qiladi.
O`smir yoshdagi o`quvchilar har doim ham o`z qarashlarini yetarlicha aniq ifodalay
olmasliklari va himoya qila olmasliklari, o`zlarini qiyoslash orqali yaxshiroq anglashlarini
hisobga olib dastlabki munozaralarni birgalikda ko`rilgan kinofilmlar, sevimli kitob
qahramonlari, qiziqarli taqdirli kishilar hayotiga bag`ishlangani ma’qul. Chunki bunda

yuqori sinf o`quvchilari orasida o`tkaziladigan bahs-munozaralarning samaradorligi
yuqori bo`ladi.
Munozaraning muvaffaqiyati ko`p jihatdan mavzuning tanlanishiga bog`liq.
Munozara mavzusini aks ettiruvchi oldindan qo`yilgan savollar o`quvchilarning faolligini
oshiradi. Ayniqsa, ziddiyatli mulohazalar tug`dirgan va hayotda turlicha talqin qilinishi
mumkin bo`lgan savollar qizg`in baxslar, tortishuvlarga sabab bo`ladi.
Savollar dalillangan javoblar berishga undashi zarur. Masalan, «Mashhur inson
bo’lib hayot kechirish nimani anglatadi?» mavzusidagi munozaraga quyidagi savollarni
kiritish mumkin:

Kimni mashhur inson deb bilasan? Shunday insonlar sening do`stlaring
orasida, maktabda sinfda bormi?

Tashqi ko`rinishiga qarab kishiga baho berish mumkinmi?

O`z xatti-harakatlarida erkin bo`lish nimani bildiradi?

Burch va sadoqatga sodiqlik. Bu tushunchada ziddiyat bormi?

Maktabda o`zini yaxshi tutib, uyda qo`pol va quloqsiz yoki aksincha ish
tutuvchini qanday baholash mumkin?

Seningcha, kishilardagi eng jirkanch kamchilik nimadan iborat?

Inson bo`lish va inson deb atalish o`rtasida farq bormi?

Bir tomonlama rivojlangan kishi boshqalarda qay darajada qiziqish uyg`otishi
mumkin?

Zamonaviy bo`lish nimani bildiradi?

Sening idealing qanday xislatlarga ega?

Adabiy qahramonlar yoki atrofdagi kishilardan kimga o`xshashni hohlaysan?
Munozaralar tashkil qilishning muhim sharti - samimiylik, o`qituvchilar bilan o`zaro
to`g`ri munosabatda bo`lish. Agar munozara oldidan o`quvchilarning qiziqishlari va
istaklarini aniqlash maqsadida kichikroq suhbat yoki so`rov o`tkazilsa, ularning faolligi
munozara davomida ortib boradi. Bu o`quvchilarni muhokama qilinadigan muammo
ustida oldinroq bosh qotirishga undaydi, ularning qiziqishini kuchaytiradi, ruhiy jihatdan
faollikka tayyorlaydi.
Aynan tayyorgarlik suhbatida munozara olib borish qoidalariga o`rgatish zarur.
Ishlab chiqilgan qoidalarni oldinroq sinfga osib qo`yish mumkin. Aniq mavzular shaxsning
ma’lum qirralari yoki axloqiy xislatlarga bag`ishlangan munozaralar samaraliroq va
maqsadni ko`zlaganroq bo`ladi.
Bahs-munozaralar mavzusi turli-tuman bo`lishi mumkin, biroq ularning hammasi
ko`zlangan maqsadga o`quvchi o`zligini anglashi va o`z-o`zini boshqarishga o`rgatish
ishiga xizmat qilishi lozim, quyida biz aynan ana shu maqsadga yo`naltirilgan
munozaralarning mavzularini misol tariqasida keltirib o`tamiz:

Sen o`z xarakteringni bilasanmi?

Yangi inson mening tasavvurimda.

Zamonaviy kishiga kamtarlik va xizmatbarorlik kerakmi?

Xohlayman va kerak.

qanday insonni go`zal, chiroyli deyish mumkin?

Zamonaviy she’riyat haqida suhbat.

Iroda nima?

qanday qilib qiziqarli inson bo`lish mumkin?

Vijdon-sening ma’naviy yo`lchi yulduzing.

Kamtarlik-ma’naviy soflik belgisi.
Mulohazalar e’tiqodlarini rivojlantirish va atrof-muhitni anglab yetishga yordam
beradi. Ular nafaqat o`smirlarning qarashlari, balki jamoatchilik fikrini ham shakllantiradi,
chunki shaxsiy qarashlarni boshqalar qarashlari bilan taqqoslashni himoya qila bilishni
talab qiladi.
Shunday qilib, ma’naviy axloqni to`la namoyon qilish imkonini beruvchi zarur
sharoitlarni yaratishga asoslangan taqdirda o`smirlarda o`zligini anglash va o`z-o`zini
boshqarishga o`rgatish faolroq shakllanadi. Maxsus tashkil qilingan pedagogik vaziyatlar,
keng ko`lamli ijtimoiy foydali faoliyat ana shunday sharoitlarni vujudga keltirishi mumkin.

